REZIME RADA
Magistarski rad pod naslovom «Investicijsko–projektna aktivnost Svjetske banke u ekonomsko–historijskom kontekstu» kandidatkinje Amra Arifović urađen je na 161 stranici A4 formata, od čega se 141  stranica odnosi na osnovni tekst, 8 na popis literature, 2 na popis slika i tabela i 8 stranica na priloge. U toku istraživanja korištena je 171 bibliografska jedinica. Većina literature je od strane vodećih autoriteta iz oblasti koja je predmet istraživanja, a jedna trećina ukupne literature je sa anglo-saksonskog govornog područja. Pored uvoda, zaključaka, korištene literature i priloga, magistarski rad se sastoji iz šest dijelova, 17 tabela i 15 slika.

Predmet istraživanja u radu su investicijske aktivnosti Svjetske banke, odnosno hronološko praćenje i analiza operacija i aktivnosti Banke, od njenog osnivanja do danas. Najveća pažnja posvećena je najznačajnim aktivnostima, odnosno najvećim projektima koju su provedeni pod pokroviteljstvom Svjetske banke. U prvom dijelu rada daju se osnovne karakteristike, funkcije, ciljevi i značaj Svjetske banke. Detaljnije je razmotrena uloga Banke u sistemu međunarodnog monetarnog sistema i njena saradnja sa drugim institucijama i partnerima, u prvom redu sa MMF-om. Kako je Svjetska banka zapravo grupacija koju čini pet povezanih organizacionih jedinica, to je bilo neophodno istaći osnovne karakteristike, funkcije i elementarne pokazatelje svake od njih (IBRD, IDA, IFC, MIGA, ICSID). Drugi dio rada analizira Svjetsku banku sa aspekta njenih izvora finansiranja, kao i mehanizama plasiranja pribavljenog kapitala. Izvršena je analiza investicijsko–projektnih aktivnosti pojedinih afilijacija, po geografskom principu. Posebno su analizirane regije u koje je kroz projekte plasirano najviše finansijskih sredstava. U trećem dijelu rada se hronološki  identifikuju i analiziraju vrijednosno najveći projekti Svjetske banke. Cjelokupan kreditni angažman Banke je podijeljen u četiri intervala, na bazi činjenice da pojedini vremenski interval karakteriše svojevremena orijentisanost u projektnim operacijama. Kako bi se stekao potpuniji dojam, neophodno je bilo proanalizirati i loše efekte investicijsko–projektne aktivnosti Svjetske banke. U tom pogledu, četvrti dio rada sažima najčešće propuste koji se ogledaju kroz štete koje su prouzrokovane zemljama dužnicama, u smislu provedbe neefikasnih investicija, nametanja strogih uslova za korištenje zajmova, uništavanje domaće poljoprivrede i industrije, zaoštravanje socijalnih kriza i produbljivanje nejednakosti u svijetu, te uzrokovanje šteta koje se odnose na zagađenje prirodne okoline. Peti dio rada analizira opravdanost reformi Svjetske banke. Razmotrene su mogućnosti promjene organizacijske strukture Banke, kao i mogućnosti za promjene u domenu politike kreditiranja. U šestom dijelu rada detaljnije se analiziraju aktivnosti Svjetske banke u Bosni i Hercegovini. Prvobitno je razmotrena uloga međunarodnog kapitala u poslijeratnoj rekonstrukciji naše zemlje, a zatim neophodnost daljeg finansiranja u funkciji ostvarivanja dugoročnog rasta i razvoja. Analitički je posmatrana efikasnost investicija u kontekstu praćenja koristi i šteta koje su one uzrokovale našoj zemlji, te iznesene ocjene i preporuke za povećanje uspješnosti buduće saradnje Bosne i Hercegovine i Svjetske banke.

